
Canllaw chwalu mythau i deuluoedd

Cyflogaeth i Bobl ag Anabledd Dysgu


Does yna ddim ffordd gywir o deimlo am aelod o'ch teulu yn dechrau cyflogaeth â thâl – efallai eich bod chi'n teimlo'n obeithiol, ond hefyd yn ansicr neu'n poeni am yr hyn sy’n ddieithr i chi.

Yn ystod prosiect IMPACT gyda Gogledd Cymru Gyda'n Gilydd, fe glywsom ni rai pryderon a chamdybiaethau cyffredin am anableddau dysgu a chyflogaeth â thâl. Mae'r canllaw hwn yma i godi ymwybyddiaeth a hybu hyder wrth siarad am, neu gynllunio ar gyfer, cyflogaeth â thâl gydag aelod o'ch teulu. Does dim disgwyl i chi gael yr holl atebion, ond gall eich cred, cefnogaeth ac anogaeth chi wneud gwahaniaeth enfawr.


Myth 1: "Dydy pobl ag anableddau dysgu ddim yn gallu gweithio."
Y realiti: Mae llawer o bobl ag anabledd dysgu eisiau gweithio, ac yn gallu gwneud hynny, o gael y gefnogaeth iawn.
Mae cyflogaeth rhoi mwy na dim ond arian: mae'n rhoi pwrpas, hyder, cysylltiad cymdeithasol a balchder. Mae hyd at 65% o bobl ag anableddau dysgu yn dweud eu bod nhw eisiau swydd, ond mae cyfraddau cyflogaeth yn dal yn isel ar gyfer unigolion sy'n hysbys i ofal cymdeithasol oedolion (tua 5-6%). Mae'r bwlch hwnnw yn ymwneud â chyfle, nid gallu.

Beth all teuluoedd ei wneud:
· Canolbwyntio ar yr hyn y mae’r aelod o'ch teulu'n ei fwynhau neu'n dda am ei wneud.
· Dathlu’r camau bach mewn gwirfoddoli neu hyfforddiant sgiliau.



Myth 2: "Os ydi rhywun ag anabledd dysgu yn gweithio, byddan nhw'n colli eu budd-daliadau."
Y realiti:  Mae bod ofn colli cefnogaeth ariannol hanfodol yn un o'r rhwystrau mwyaf y mae pobl ag anabledd dysgu yn eu hwynebu – ac mae hynny'n ddealladwy. Ond mewn llawer o achosion, mae budd-daliadau yn gallu parhau ochr yn ochr â gwaith rhan-amser neu waith â chymorth, yn enwedig os yw’r gwaith hwnnw’n llai na nifer penodol o oriau.

Beth all teuluoedd ei wneud:
· Siarad gyda Chynghorydd Cyflogaeth i Bobl Anabl y Ganolfan Byd Gwaith, Cyngor ar Bopeth neu gyda'ch tîm gwaith cymdeithasol/gofal a defnyddio cyfrifiannell budd-daliadau 'gwell eich byd' ar-lein.  
· Cysylltu â rhaglenni cyflogaeth â chymorth lleol sy’n gallu helpu i lywio llwybrau cymorth ariannol.


Myth 3: "Os yw rhywun ag anabledd dysgu wedi’i chael hi’n anodd yn yr ysgol, bydd yn ei chael hi’n anodd yn y gwaith."
Y realiti: Dydi llwyddiant yn y gwaith ddim yn dibynnu ar lwyddiant yn yr ysgol ac mae amrywiaeth fwy o sgiliau yn cael eu gwerthfawrogi yn y gweithle. Y peth pwysig ydi paru'r swydd gywir gyda'r gefnogaeth gywir. Mae llawer o bobl yn ffynnu pan maen nhw’n cael profiad yn y byd go iawn a chefnogaeth i fagu hyder. Gall pobl ag anabledd dysgu ffynnu mewn rolau ymarferol, yn enwedig o gael dysgu wrth weithio, cael eu hyfforddi, neu gael technoleg i helpu.

Beth all teuluoedd ei wneud:
· Gofynnwch i’ch Cynghorydd Cyflogaeth i Bobl Anabl neu’ch Cynghorydd Gyrfaoedd yn y Ganolfan Byd Gwaith am gyfleoedd i ddysgu a magu hyder fel interniaethau â chymorth neu raglenni trosglwyddo i waith. 
· Gofynnwch i'ch gwasanaeth cyflogaeth â chymorth lleol sut maen nhw’n gallu helpu pobl i ddysgu a magu hyder.
· Siaradwch yn gadarnhaol am waith fel opsiwn.

Myth 4: "Mae'r risgiau'n rhy uchel i bobl ag anabledd dysgu mewn cyflogaeth â thâl."
Y realiti:  Er bod diogelwch yn bwysig, mae cyfle’n bwysig hefyd. Mae'n naturiol bod yn bryderus ond ceisiwch weld gwaith fel ffordd o fagu hyder, cysylltiadau a phwrpas – sydd i gyd yn cyfrannu at ddiogelwch ac ansawdd bywyd.

Beth all teuluoedd ei wneud:
· Gofyn i gyflogwyr a gwasanaethau cymorth, fel hyfforddwyr swyddi neu gynghorwyr gyrfaoedd ynghylch asesiadau risg ac addasiadau i'r gweithle.
· Gofyn am wasanaethau lleol yn eich ardal fel Cydlynwyr Llwybr Cyflogaeth yng Ngogledd Cymru.
· Cofiwch: does dim angen gweld cyflogaeth warchodol fel yr unig opsiwn diogel – gall gweithleoedd cynhwysol, â chymorth fod yn ddiogel hefyd.


Myth 5: "Nid oes gan gyflogwyr ddiddordeb mewn cyflogi pobl ag anabledd dysgu."
Y realiti:  Efallai na fydd rhai cyflogwyr yn gwybod sut i ddarparu cefnogaeth, ond mae llawer yn awyddus i ddysgu ac fe fyddan nhw’n fodlon siarad am addasiadau i'r gweithle a chefnogaeth yn y gwaith y gellid bod ei angen.
Gydag ymwybyddiaeth a chefnogaeth (fel hyfforddwyr swyddi neu fentoriaid gweithle), mae mwy o gyflogwyr yn darganfod gwerth gweithleoedd cynhwysol.  

Beth all teuluoedd ei wneud:
· Gallwch helpu eich aelod o’r teulu i baratoi rhestr fer o leoedd lleol yr hoffen nhw weithio ynddyn nhw. Dechreuwch sgyrsiau.
· Chwiliwch am gyflogwyr sy'n hyderus o ran anabledd yn eich ardal.




Myth 6: “Mae cludiant yn rhy anodd."
Y realiti:  Mae pryderon ynghylch trafnidiaeth yn un o'r rhwystrau mwyaf cyffredin i gyfleoedd cyflogaeth, ond gellir goresgyn hyn yn aml gyda'r gefnogaeth a'r cynllunio cywir. Mae llawer o bobl ag anableddau dysgu yn teithio'n annibynnol gyda hyfforddiant, neu'n defnyddio opsiynau teithio â chymorth fel cyfeillion teithio, cardiau symudedd, neu gynlluniau rhannu lifftiau. Gall yr hyn sy'n codi ofn i ddechrau ddod yn arfer cyfarwydd ymhen amser. Yn aml, mae magu hyder wrth deithio yn datgloi mynediad at waith, bywyd cymdeithasol ac annibyniaeth ehangach.

Beth all teuluoedd ei wneud:
· Holi am gynlluniau hyfforddi teithio – mae rhai gwasanaethau cyflogaeth â chymorth a cholegau yn cynnig cefnogaeth strwythuredig i ddysgu llwybrau teithio diogel.
· Darganfod cardiau teithio disgownt neu am ddim i bobl anabl – gall y rhain fod yn berthnasol i fysiau, trenau, neu docynnau cydymaith.
· Ystyried siwrneiau prawf neu systemau cyfaill i ymarfer y daith i'r gwaith ymlaen llaw.


Myth 7: "Mae'n rhy gymhleth – mae'n amhosib gwybod ble i ddechrau."
Y realiti:  Gall fod yn ddryslyd, ond mae gwasanaethau cyflogaeth â chymorth, timau pontio ysgol, a grwpiau cymorth i deuluoedd ar gael. Does dim rhaid i chi wneud hyn ar eich pen eich hun. Efallai y bydd y system yn teimlo'n llethol ac yn ddryslyd ond mae yna sefydliadau sy’n gallu helpu. Does dim angen i chi wybod popeth – dim ond bod yn barod i'w archwilio gyda'ch gilydd.

Beth all teuluoedd ei wneud:
· Cysylltu â'ch tîm Cyflogaeth â Chymorth lleol i gael cymorth.
· Siarad gyda theuluoedd eraill – dydach chi ddim ar eich pen eich hun.


	Beth ydyn ni’n ei olygu wrth ddweud:

	

	Cyflogaeth warchodol
	Swyddi lle mae pobl ag anableddau yn gweithio mewn amgylchedd ar wahân, sydd yn aml wedi’i neilltuo, fel arfer gyda phobl eraill ag anableddau.

	Cyflogaeth â chymorth
	Swyddi â thâl mewn gweithleoedd rheolaidd gyda chymorth hyfforddwyr swyddi neu wasanaethau cymorth.

	Cyflogaeth gynhwysol
	Swyddi â thâl mewn gweithleoedd sy'n croesawu ac yn cefnogi pobl ag amrywiaeth o anghenion a galluoedd.

	Gweithle cynhwysol
	Cwmni neu leoliad lle mae pawb yn teimlo eu bod yn cael eu gwerthfawrogi a lle mae addasiadau'n cael eu gwneud i gefnogi gwahanol bobl.

	Interniaeth â chymorth 
	Rhaglen strwythuredig sy'n helpu pobl ifanc ag anableddau dysgu i ennill profiad mewn swyddi go iawn, fel arfer am 6–12 mis.

	Hyfforddiant sgiliau
	Dysgu sgiliau ymarferol (fel cadw amser, gwaith tîm, defnyddio offer neu TG) sy'n helpu pobl i baratoi ar gyfer gwaith.

	Rhaglen pontio i waith
	Cymorth i bobl ifanc sy'n gadael yr ysgol neu'r coleg i symud i swyddi, sy’n aml yn cynnwys hyfforddiant, cael blas ar waith, neu leoliadau gwaith.

	Hyfforddiant sy’n seiliedig ar sgiliau
	Dysgu sy'n canolbwyntio ar yr hyn y gall rhywun ei wneud, nid cymwysterau academaidd yn unig. Mae’n aml yn ymarferol neu'n gysylltiedig â gwaith.

	Hyfforddwr swyddi
	Arbenigwr sy'n helpu rhywun i ddod o hyd i'r swydd iawn iddyn nhw, dysgu amdani a'i chadw.

	Mentor yn y gweithle
	Cydweithiwr cefnogol yn y gwaith sy'n helpu gyda thasgau, hyder, neu ddatrys problemau.

	Hyfforddiant galwedigaethol
	Hyfforddiant sy'n paratoi rhywun ar gyfer swydd benodol neu fath o waith (e.e., arlwyo, manwerthu, gweinyddu).

	Tîm pontio ysgol
	Pobl sy'n helpu i gynllunio ar gyfer bywyd ar ôl ysgol, gan gynnwys gwaith neu addysg bellach, ar gyfer pobl ifanc ag anghenion ychwanegol.



	
	
	



Darperir yr holl wybodaeth a dyfyniadau fel rhan o brosiect Hybu cyflogaeth i bobl ag anabledd dysgu IMPACT. Am ragor o wybodaeth am IMPACT ewch i https://impact.bham.ac.uk/

